
შესავალი 

ონლაინ ძალადობა და სექსისტური სიძულვილის ენა არახალია ქალებისათვის, 
თუმცა, ბოლო პერიოდში ცალკე ფენომენად გამოიკვეთა გენდერული 
დეზინფორმაცია. ხშირად, მკაფიო ზღვარის გავლებაც კი რთულდება ამ ორს 

შორის. თანამედროვე ონლაინ სივრცეები და პლატფორმები დეზინფორმაციას 
უფრო ეფექტურად უმკლავდებიან, ვიდრე - სიძულვილის ენას. პრობლემას 
ამწვავებს ისიც, რომ უშუალოდ დეზინფორმაციული შინაარსის მასალა, შესაძლოა, 
არ იყოს სამართალდარღვევა და არც სოციალური მედიის პლატფორმების 
მომსახურების მოქმედ სტანდარტს (community standards) ეწინააღმდეგებოდეს1. 
შესაბამისად, დეზინფორმაცია ხშირად თავისუფლად ვრცელდება, ყოველგვარი 
ბარიერების გარეშე. 

გენდერული დეზინფორმაცია, როგორც წესი, ქალების ინტელექტუალურ 
შესაძლებლობებს აკნინებს, და მიზნად ისახავს, ქალები ჩამოაცილოს საჯარო 
ცხოვრებას და გადაწყვეტილების მიმღებ პოზიციებს პოლიტიკაში. ის ცდილობს, 
საჯაროდ აქტიური ქალები წარმოაჩინოს სულელებად, ამორალურებად, 
მატყუარებად და სუსტებად. ეს სტრატეგია ქალებს მნიშვნელოვნად აზიანებს და 
ხელს უშლის ძალაუფლებრივი პოზიციების დაკავებაში2. სიძულვილის ნიაღვარი
რაც ქალებისკენ მიედინება, ხშირად აძევებს ქალებს საჯარო სივრცეებიდან ან 
აჩუმებს მათ. ასევე, მას მსუსხავი ეფექტი აქვს სხვა ქალებზე, რომ მათ არ გაუჩნდეთ 
საჯარო საქმიანობის სურვილი3. დეზინფორმაცია ხელს უშლის ქალებს სიტყვისა
და აზრის გამოხატვის თავისუფლებაში და ადეკვატურ ხილვადობაში, რაც 
სასიცოცხლოდ მნიშვნელოვანია საჯარო და პოლიტიკურ ცხოვრებაში
მონაწილეობისთვის.  

ლუსინა დი მეკოს მიერ შემოთავაზებული განმარტების მიხედვით, გენდერული 
დეზინფორმაცია არის შეცდომაში შემყვანი ან არაზუსტი ინფორმაციისა და
იმიჯების გავრცელება ქალი პოლიტიკური ლიდერების წინააღმდეგ, რომელიც 
ეყრდნობა საზოგადოებაში გავრცელებულ მიზოგინიურ სტერეოტიპებს -
უჭკუობაზე, არასაიმედოობასა და ემოციურობა/სექსუალობაზე მითითებით4.  

 
1 ლ. ჩახუნაშვილი, გენდერული დეზინფორმაცია და გენდერულად მგრძნობიარე გაშუქება, 
გზამკვლევი ჟურნალისტებისთვის, მედიის განვითარების ფონდი, 2023, გვ. 10. იხ. 
https://genderbarometer.ge/wp-content/uploads/2023/02/for-guidebook.pdf  
2 Lucina Di Mico, Why Disinformation Targeting Women Undermines Democratic Institutions, 2020, 
იხილეთ: h�ps://www.power3point0.org/2020/05/01/why-disinforma�on-targe�ng-women-undermines-
democra�c-ins�tu�ons/  
3 ლ. ჩახუნაშვილი, გენდერული დეზინფორმაცია და გენდერულად მგრძნობიარე გაშუქება, 
გზამკვლევი ჟურნალისტებისთვის, მედიის განვითარების ფონდი, 2023, გვ. 8. იხ. 
https://genderbarometer.ge/wp-content/uploads/2023/02/for-guidebook.pdf 
4 Gender-Based Disinforma�on: Advancing Our Understanding and Response, EU Disinfo Lab, 2021, იხ. 
https://www.disinfo.eu/publications/gender-based-disinformation-advancing-our-understanding-and-
response/#:~:text=Lucina%20Di%20Meco%20describes%20gendered,emotional%2Fangry%2Fcrazy%2C%2
0or  

ნინა იანკოვიჩის და მისი თანაავტორების მიხედვით კი, ონლაინ დეზინფორმაციას
სამი ძირითადი მახასიათებელი აქვს სიყალბე ბოროტი განზრახვა და
კოორდინაცია ის აგრეთვე, აღნიშნავს, რომ გენდერთან დაკავშირებული ონლაინ
შეურაცხყოფა, რომელიც ქალების წინააღმდეგ იყენებს ყალბ ან შეცდომაში შემყვან
გენდერზე/სქესზე დაფუძნებულ ნარატივებს ხშირად ხასიათდება 
კოორდინირების გარკვეული ხარისხით და მიზნად ისახავს, უარი ათქმევინოს
ქალებს საჯარო სფეროში მონაწილეობაზე .

საქართველოში ორიოდე წელია, იკვლევენ და აკვირდებიან გენდერულ
დეზინფორმაციას რომელიც ძირითადად მიემართებათ ქალ პოლიტიკოსებს
ჟურნალისტებს და უფლებადამცველებს . წელს ფაქტების გადამოწმების
პლატფორმამ მითების დეტექტორი , გენდერული დეზინფორმაციის
შემთხვევა გამოავლინა . ამ ეტაპამდე, გენდერული დეზინფორმაციის შესახებ
ინფორმაცია მედიამონიტორინგის საშუალებით გროვდებოდა საქართველოში არ
გამოკვლეულა უშუალოდ პოლიტიკოსი ქალების მიერ განცდილი გენდერული
დეზინფორმაციის გამოცდილებები და მისი შედეგები სწორედ აღნიშნულ
თემებზე ინფორმაციის შესაგროვებლად და გასაანალიზებლად ჩატარდა
მიმდინარე კვლევა

მეთოდოლოგია 
წინამდებარე ხარისხობრივი კვლევა ეყრდნობა ხუთი ფოკუს-ჯგუფის ანალიზს. 
ამათგან, ორი ფოკუს-ჯგუფი შედგებოდა პოლიტიკოსი ქალებისაგან, ორი - 
ჟურნალისტებისაგან და ერთიც - ექსპერტებისაგან, რომლებიც უშუალოდ 
მუშაობენ დეზინფორმაციაზე, ადგილობრივ არასამთავრობო და საერთაშორისო 
ორგანიზაციებში. გამოყენებულია ხელმისაწვდომი შერჩევის ჩარჩო. პოლიტიკოსი 
ქალები შეირჩა მათი ამჟამინდელი ან ახლო წარსულის გამოცდილებით; ყველა 
მათგანს ჰქონდა დეპუტატობის გამოცდილება, აქტიური როლი პოლიტიკურ 
პარტიაში და მაღალი საჯაროობა. ჟურნალისტების შერჩევა მოხდა, ასევე, მათი 
გამოცდილების მიხედვით. ჯგუფებში მონაწილეობდნენ ტელევიზიების და 

 
5 Nina Jankowicz, Jillian Hunchak, Alexandra Pavliuc, Celia Davies Shannon Pierson, Zoë Kaufmann, Malign 
Crea�vity: How Gender, Sex, and Lies are Weaponized Against Women Online, Wilson Center, 2021, იხ. 
https://www.wilsoncenter.org/publication/malign-creativity-how-gender-sex-and-lies-are-weaponized-
against-women-online  
6 გენდერული დეზინფორმაცია, მედიის განვითარების ფონდი, შუალედური ანგარიში 2023, გვ. 10. 
იხ. h�ps://mdfgeorgia.ge/uploads//Genderl-Report-GEO-2022.pdf 
7 სექსისტური ენა და გენდერული დეზინფორმაცია, მედიის განვითარების ფონდი, 2023, გვ. 63. 
იხ. h�ps://mdfgeorgia.ge/uploads//Genderl%20Report-GEO.pdf 

ავტორიტეტული ონლაინ გამოცემების ის ჟურნალისტები, რომლებიც წლებია, 
აშუქებენ პოლიტიკას და ქალებთან დაკავშირებულ თემებს. 

ფოკუს-ჯგუფების საშუალო ხანგრძლივობა იყო საათნახევარი და ეფუძნებოდა 
ნახევრადსტრუქტურირებულ კითხვარს, რომელიც იკვლევდა პოლიტიკოსი 
ქალების მიმართ საქართველოში გამოყენებული გენდერული დეზინფორმაციის 
პრაქტიკებს, გენდერულ მახასიათებელს, განზრახვის არსებობას, კოორდინაციის 
მასშტაბს და ეფექტებს. რესპონდენტები ასევე საუბრობდნენ დეზინფორმაციასთან 
გამკლავების შესაძლო ხერხებზე. ფოკუს-ჯგუფის ჩატარების წინ, მონაწილეებს 
განემარტებოდათ გენდერული დეზინფორმაციის არსი და ძირითადი 
მახასიათებლები, კვლევის მიზნები და მეთოდიკა. წინამდებარე კვლევა 
ინფორმაციას აგროვებს და აანალიზებს ფოკუს-ჯგუფში მონაწილე პირების 
დაკვირვებებს, გამოცდილებას და მიგნებებს. მონაცემთა ანალიზისთვის, 
გამოყენებულია ტრანსკრიპტზე დაფუძნებული და ნარატიული ანალიზის 
მეთოდები. ქვემოთ მოცემულია კვლევის ძირითადი მიგნებები.  

დეზინფორმაციის მიზანი 
კვლევის რესპონდენტები ერთხმად თანხმდებიან, რომ დეზინფორმაციას 
ყოველთვის აქვს მიზანი. მიზნებად ასახელებენ ქალი პოლიტიკოსების 
დისკრედიტაციას, გაჩუმებას, მათზე ფსიქოლოგიური გავლენის მოხდენას და 
პოლიტიკიდან განდევნას. ჟურნალისტი რესპონდენტების აზრით, გენდერული 
დეზინფორმაცია ქალი პოლიტიკოსების „პოლიტიკური ველიდან გარიყვის 
მცდელობაა“. 

პოლიტიკოსი ქალი რესპონდენტები მიიჩნევენ, რომ ეს ერთგვარი განეიტრალების 
მცდელობაა ოპონენტების მხრიდან იმ მომენტში, როდესაც პოლიტიკოსი 
საუბრობს და სურთ მისი გაჩუმება, თუმცა, თუ ძლიერია პოლიტიკოსი ქალი, 
შეიძლება ვერ გააჩუმონ და ამიტომ, მოწინააღმდეგისთვის „მთავარია, მსმენელის 
და აუდიტორიის თვალში შენ, როგორც სანდო სპიკერი გაგანადგუროს“. 
პოლიტიკოსი ქალები აღნიშნავენ, რომ ქალი პოლიტიკოსი სამიზნე ხდება მას 
შემდეგ, რაც ქალი პოლიტიკოსი გახდება „ფაქტორი, პრობლემა“, რომელიც 
კონტროლის ქვეშ არ ექცევა და საჭიროა ამ ქალის გაპასიურება, გაჩერება და 
განეიტრალება. ხოლო თუ ქალი თავად არ გახდა პასიური, შემდეგ ცდილობენ, რომ 
მის მიმართ საზოგადოების განწყობები გახადონ ნეგატიური, რათ დაკარგოს 
გავლენა, როგორც პოლიტიკოსმა. 

„ვიღაცებისთვის საინტერესო ხარ და აღარ უნდა მოგისმინონ, აღარ უნდა გქონდეს 
არანაირი გავლენა“, - აღნიშნავს პოლიტიკოსი ქალი. 

პოლიტიკოსი ქალები ამბობენ, რომ მათ აქვთ გამომუშავებული იმუნიტეტი 
დეზინფორმაციის მიმართ და ადვილად არ წამოეგებიან ხოლმე მას, მაგრამ 
განსაკუთრებით პირად ცხოვრებასთან დაკავშირებული ჭორები მათთვის მაინც 
მტკივნეულია. 

„ქალებთან მიმართებაში ეს მაინც გამოსდით... პირად ცხოვრებაზე 
მანიპულირებით, უბრალოდ მორალურად შენზე იმოქმედონ, იმიტომ რომ იციან, 
რომ ახლა რაც არ უნდა გქონდეს გამომუშავებული, მაინც განიცდი“. 

დეზინფორმაციასაც გააჩნია - ზოგიერთ მათგანს, განსაკუთრებით პირად 
ცხოვრებასთან დაკავშირებულს, შესაძლოა, ჰქონდეს „გამანადგურებელი ეფექტი“, 
და მიზანიც სწორედ პოლიტიკური განადგურებაა, შურისძიება, ამბობენ 
პოლიტიკოსი ქალები.  

პოლიტიკოსი ქალი რესპონდენტი აღნიშნავს, რომ ქალ პოლიტიკოსებს არ აქვთ არც 
ფული და არც ძალაუფლება; რეალურად, ქალებს მხოლოდ რეპუტაცია აქვთ და 
„მორალური სიცხადე“. სწორედ ამიტომ, რაც ქალებს აქვთ, ის ხდება 
მოწინააღმდეგის სამიზნეც. პოლიტიკოსი ქალი აღნიშნავს: 

„ჩვენ არ გვაქვს ფული, ჩვენ არ გვაქვს ძალაუფლება და ჩვენ რაც გვაქვს, 
ერთადერთი, ეს არის რეპუტაცია“. 

ჟურნალისტი რესპონდენტებიც ამბობენ, რომ ქალ პოლიტიკოსებს უფრო მეტი 
ნდობა აქვთ საზოგადოების გარკვეულ ნაწილში და მათი, როგორც კონკურენტების 
მოცილებასაც ცდილობენ: „ამის ნიშნებს ვხედავ, რომ ქალები უფრო სანდო 
პოლიტიკოსებად აღიქმებიან საზოგადოების რაღაც ნაწილში ალბათ ბოლო 
პერიოდში და უნდათ, რომ ისინი ჩამოაშორონ პოლიტიკურ ველს, მაგის გამოც“. 

ამასთან, ერთ-ერთი ექსპერტი ამბობს, რომ გარდა უშუალოდ პოლიტიკოსი 
ქალების დისკრედიტაციისა, ასევე გვხვდება იმ მნიშვნელოვანი საკითხების 
დისკრედიტაციის მცდელობაც, რაზეც ეს ქალები საუბრობენ: „გარკვეულ 
შემთხვევებში, გარკვეული საკითხების არასერიოზულად წარმოჩენაც არის ხოლმე 
მიზანი“. 

ერთმა პოლიტიკოსმა ქალმა ასევე აღნიშნა, რომ მისთვის პირად ცხოვრების 
დეზინფორმაციაზე მეტად კორუფციაში ცილისწამება უფრო მტკივნეული იყო, 
რადგან მისთვის ხელშეუხებელ პრინციპს შეეხო.  

აღსანიშნავია, რომ ყოფილი პოლიტიკოსი ქალები, რომლებიც ამჟამად აღარ 
იკავებენ არც ერთი პოლიტიკურ თანამდებობას და არასამთავრობო სექტორში 
მუშაობენ, აღნიშნავენ, რომ მიუხედავად მათი პოლიტიკური პასიურობისა, მათ 

მიმართ წარმოებული გენდერული დეზინფორმაცია არასდროს შეწყვეტილა და 
სხვადასხვა ფორმით და მეთოდით კვლავაც გრძელდება.  

ამასთან, ის ქალები, რომლებიც ადრე აქტიურ პოლიტიკაში იყვნენ ჩართულები, 
ბევრს ფიქრობენ პოლიტიკაში დაბრუნების სიმძიმეზე, მათ შორის, 
დეზინფორმაციის გამო: 

„ახლა, გულწრფელად რომ გითხრათ, მე რომ ვფიქრობ, რაღაცა, მინდა თუ არა 
პოლიტიკურ სივრცეში თავიდან შევაბიჯო, თუ არ შევაბიჯო, ერთადერთი 
ფაქტორი, რაზეც ვფიქრობ, არის, რომ ახლა საკუთარი თავი და ჩემი ოჯახი მინდა 
თუ არა, დავაყენო თავიდან აი ამ დეზინფორმაციის რაღაცა ნიაღვრის ქვეშ და 
წინაშე, რომელიც წამოვა აუცილებლად, ხო?“. 

პოლიტიკოსი ქალები აღნიშნავენ, რომ პოლიტიკაში წასვლამდეც ფიქრობდნენ 
დეზინფორმაციის და სიძულვილის ენის ნიაღვარზე და მიიჩნევენ, რომ ბევრი 
ქალი თავს სწორედ ამიტომ იკავებს აქტიური პოლიტიკური ცხოვრებისაგან. 

ექსპერტი აღნიშნავს, რომ დეზინფორმაციას გავლენა აქვს არა მხოლოდ მოქმედ 
პოლიტიკოს ქალებზე, არამედ - პოტენციურად სხვა ქალებზეც. დეზინფორმაციის 
მიზანია „პირველ რიგში ის, რომ ადამიანი გააჩერონ, გააჩუმონ, დასაჯონ და ამან 
იქონიოს მეორადი ეფექტი უკვე სხვა მსგავსს აქტივისტებზე და პოლიტიკოსებზე“. 

ასევე, ერთ-ერთმა ექსპერტმა აღნიშნა, რომ გენდერულ დეზინფორმაციას, 
შესაძლოა, ჰქონდეს უფრო შორს მიმავალი მიზანი, ვიდრე კონკრეტული ქალი 
პოლიტიკოსის დისკრედიტაციაა და მიზნად ისახავდეს დასავლეთის 
დისკრედიტაციას: „არის პოლიტიკური მიზნები ცოტა ფართე საზოგადოებრივი 
დამოკიდებულებების ჩამოყალიბების მხრივ, რომ აი, [...] სადამდე შეიძლება 
მივიდეს, მაგალითად, დასავლეთის გავლენის ქვეშ მოქცევა და რუსეთის 
წინააღმდეგ წასვლა“.  

 

„პროპაგანდის მანქანა“  
რესპონდენტები ამბობენ, რომ საკმაოდ ადვილია, ერთმანეთისგან განასხვაო 
ნამდვილი კრიტიკა და კოორდინირებული ქცევა. კოორდინირებული 
დეზინფორმაციის დროს, ჩნდებიან ადამიანები, რომლებსაც ვერ 
დააიდენტიფიცირებ. ასევე, ისინი ამბობენ, რომ შესამჩნევია, თუ მხოლოდ ერთი 
ჯგუფი გიტევს - მაგალითად, რომელიმე პარტიის მხარდამჭერები, და სრულიად 
სხვაა, როცა სახელმწიფო ინსტიტუტები ერთვებიან დეზინფორმაციაში.  

„ვიღაცამ უნდა გაგაკრიტიკოს, ვიღაცამ უნდა გაგლანძღოს და მაგაში ვერ ვხედავ 
პრობლემას. პრობლემა არის, როცა კოორდინაციის, ორგანიზების ისეთ ხარისხში 
გადადის ეს, რომ მთელი მანქანა ირთვება შენ წინააღმდეგ“. 

ამ დროს, სოციალურ ქსელებს ემატება მედიასაშუალებები, პროპაგანდისტული 
მედია არხები, თავად დეპუტატები და მათი სპიკერები. სოც. ქსელებში ვხედავთ 
გვერდებს, რომელიც კოორდინირებულად ავრცელებს დეზინფორმაციას. ჩნდება 
შეკვეთილი სტატიები ფსევდო-ნეიტრალურ მედიებში, დიდი რესურსი იხარჯება. 
რესპონდენტები, ასევე, გამოყოფენ ხელისუფლებს, რომელთა გაკრიტიკების დროს 
იწყება კოორდინირებული სახელმწიფო დეზინფორმაციის ამუშავება:  

„ვაკვირდები: როგორც კი კობახიძეზე ვიწყებ რაღაცის ლაპარაკს, იწყება ან 
პოსტივი, ან იმედი, მეორე დღეს, ან მესამე დღეს რაღაცაზე რეკავს და მერე ვხედავ, 
უკვე ზუსტად ვიცი, რომ მეორე დღეს მინიმუმ დაიწყება ძაან სწრაფი, ესეთი 
სისტემური შეტევა და უცებ ჩნდება ბევრი გვერდი, აი ასე აწყობილი“.   

რესპონდენტები აღნიშნავენ, რომ განსაკუთრებით წინასაარჩევნო პერიოდში, 
„მთავარი გენდერული დეზინფორმაციის შემკვეთი, ინიციატორი და 
გამავრცელებელი არის ხელისუფლება“. 

რესპონდენტების შეფასებით, დეზინფორმაციის კოორდინირებას ადასტურებს 
ერთი და იგივე დეზინფორმაციის გავრცელება ერთმანეთთან დაუკავშირებელი 
პირებისაგან. ერთი პოლიტიკოსი ქალი იხსენებს, რომ მის მამაზე არსებობს ჭორი, 
რომ რუსეთში ცხოვრობს და დიდი სახლი აქვს. როდესაც მან სოციალურ ქსელში 
ასეთი შინაარსის კომენტარების ავტორების გადამოწმება სცადა, აღმოაჩინა, რომ 
ამის გამავრცელებელი ადამიანები იყვნენ სხვადასხვა რაიონში, ან ქვეყნებში 
მცხოვრები ადამიანები, რომლებსაც არანაირი შეხება ან ინფორმაცია არ ჰქონიათ 
მის ოჯახთან, მაგრამ დავალების მიღების შემდეგ, ყველა ერთი და იგივე ჭორის 
გავრცელებას იწყებდა მასშტაბურად; კომენტარების რაოდენობა იყო დიდი და 
მსგავსი, რაც ამ დეზინფორმაციის გავრცელების კოორდინირებულობაზე 
მეტყველებს. 

სხვა რესპონდენტებიც იგივეს აღნიშნავენ: „როცა გავყევი რამდენიმე კომენტარს, 
ვნახე, რომ ძალიან ორგანიზებული იყო, ერთი და იგივე ტექსტი იყო 
მომზადებული სხვადასხვა ჯგუფების მიერ“. 

რამდენიმე ოპოზიციონერმა ქალმა აღნიშნა, რომ არის შემთხვევები, როდესაც 
წარმოუდგენლად დიდია დეზინფორმაციის კოორდინირებულობის და 
გავრცელების ხარისხი და საკუთარი რესურსებით შეუძლებელია მასთან 
გამკლავება. ისინი იხსენებდნენ ერთ-ერთი რეზოლუციის გარშემო აწეულ 
სკანდალს: „იმდენად დიდი იყო ეს ყველაფერი და იმდენი რესურსი ჰქონდათ ამაში 

უბრალოდ ჩართული, რომ აი, რეაგირებას ვერ ვასწრებდით უბრალოდ, რომ 
ამასთან დაკავშირებით ადეკვატური პასუხი გაგვეცა“. პოლიტიკოს ქალებს 
მიაჩნიათ, რომ დღეს საქართველოში „პროპაგანდის მანქანა“ არის ძალიან ძლიერი. 
რესპონდენტები, ასევე, ხშირად იხსენებენ დეზინფორმაციის მაგალითებს, 
რომელიც ქალი უფლებადამცველების მისამართით ვრცელდება, და წუხან, რომ 
ქვეყანაში დეზინფორმაციის და შავი კამპანიების ნორმალიზება მიმდინარეობს.   

ერთ-ერთი მკვლევარი აღნიშნავს, რომ კოორდინირებულობას ამძიმებს 
დეზინფორმაციის დარეკლამებაც: „ყველაზე დიდი პრობლემა არის, რომ მსგავს 
ინფორმაციას რეკლამების სახით ძალიან მარტივად უშვებენ და ფეისბუქი არ 
ბლოკავს ასეთ რეკლამებს, რეპორტინგის მიუხედავად“. 

რესპონდენტის აზრით, კოორდინირებულობაზე მეტყველებს ისიც, რომ ფაქტია, 
თითოეული ქალის შესახებ აშკარად იკვლევენ ინფორმაციას, ქმნიან მის პროფილს 
და სავარაუდოდ მის სუსტ მხარეებს, რომ ამაზე მოახდინონ აპელირება, შემდეგ კი 
„ჯერ იმედი დაიწყებს, მერე ალტ-ინფო გააგრძელებს, მერე სოციალური ქსელები, 
რომლებიც მათთან არის დაკავშირებული, ისინი ავრცელებენ“.  

კვლევის რესპონდენტები ასევე აღნიშნავენ, რომ თუ ხელისუფლებას ადრე ტროლ-
ბოტები და სხვა აქტორები ჰყავდა დაქირავებული, ახლა თავადაც ავრცელებს ამ 
დეზინფორმაციას დაუფარავად და პირდაპირ საპარლამენტო ტრიბუნის 
გამოყენებით. პოლიტიკოსი ქალების თქმით, უკანასკნელ პერიოდში 
განსაკუთრებული სიმწვავით შეინიშნება დეზინფორმაციის გავრცელება 
უმაღლესი თანამდებობის პირების მხრიდან, რაც ადრე ნორმალიზებული არ იყო. 

პირდაპირ ხელისუფლებიდან და საპარლამენტო ტრიბუნიდან გახშირებულ 
გენდერულ დეზინფორმაციასა და სიძულვილის ენაზე საუბრობენ რესპონდენტი 
ჟურნალისტებიც: „ბოლო პერიოდში, ეს იმდენად ხშირია, განსაკუთრებით 
შარშანდელი რუსული კანონის ინიცირების პერიოდიდან, რომ თითქოს 
ნორმალიზება ხდება და მგრძნობელობა იკლებს და აი, ზოგჯერ რაღაც დილემებიც 
კი გვაქვს, რომ ამდენი შეიძლება, თუ არა, რომ გავაშუქოთ... რომ ისევ ამის 
ტირაჟირება არ მოხდეს...“. ჟურნალისტები, ასევე, კოორდინირებულობის 
ინდიკატორად მიიჩნევენ პარტიის მხრიდან ამ ყველაფერთან არგამიჯვნას. 

აღსანიშნავია, რომ პოლიტიკოსი ქალების ფოკუს-ჯგუფში დაკონკრეტდა 
გენდერული დეზინფორმაციის მასშტაბური გამოყენების თარიღი. მონაწილე 
აღნიშნავს: „2016 წელი იყო და კარგად მახსოვს, რომ ზუსტად ქართული ოცნების 
ხელისუფლების დროს დაიწყო ასეთი ტიპის ტარგეტირება ქალების“. 

ექსპერტებიც იზიარებენ გენდერული დეზინფორმაციის კოორდინირებულობას 
და აცხადებენ რომ მან „კროს-პლატფორმული“ სახე მიიღო და ფეისბუქის გარდა, 

უკვე ტიკტოკს და ტელეგრამსაც მოიცავს: „ნამდვილად კოორდინირებულია და 
ამას დამატებული, რამდენიმე პლატფორმასაც მოიცავს ხოლმე ერთად. ერთი და 
იგივე აქტორები და ერთი და იგივე გზავნილები“.  

ექსპერტები, რომლებიც მონიტორინგს აწარმოებენ გენდერულ დეზინფორმაციაზე, 
აღნიშნავენ: „პროსახელისუფლებო ფეისბუქ გვერდები უფრო ხშირად 
კოორდინირებულად ესხმიან თავს მორალური კრიტერიუმებით ქალებს და 
ოპოზიციური ფეისბუქ გვერდები - უფრო ხშირად გარეგნული მახასიათებლებით, 
აი გარეგნობაზე დაცინვით“. 

დეზინფორმაციის გენდერული ასპექტი  
ჟურნალისტების ფოკუს-ჯგუფში აღინიშნა, რომ გენდერული დეზინფორმაცია 
ზოგჯერ განზრახ არის შერეული სიძულვილის ენასთან და დაკავშირებულია 
სტერეოტიპებთან. კვლევაში მონაწილე ექსპერტი აღნიშნავს, რომ  
გენდერული დეზინფორმაციის დროს, უმეტესწილად, ქალებზე თავდასხმა 
მორალური კრიტერიუმებით ხდება. რესპონდენტები აღნიშნავენ, რომ 
დეზინფორმაცია, რომელიც ვრცელდება პოლიტიკოსების მიმართ, განსხვავდება 
შინაარსით. ჟურნალისტი რესპონდენტი ახასიათებს ქალების წინააღმდეგ 
გავრცელებულ დეზინფორმაციას და აღნიშნავს, რომ ამ შემთხვევაში, უმეტესად 
გვხვდება: „ეთნოკულტურასთან შეუფერებელი საქციელების დაბრალება, ან ამ 
მიმართულებით რაღაცის წარმოჩინება, ან გარეგნობასთან დაკავშირებული რაღაცა 
ტიპის ინფორმაციის გავრცელება, ვიდრე სამართლებრივ, ან კორუფციასთან, ან 
ნეპოტიზმთან, ან ასე ვთქვათ, პოლიტიკურ საქმიანობასთან არსებული 
დეზინფორმაცია“. 

დეზინფორმაციის ექსპერტი, რომელიც მონიტორინგს ახორციელებს, აღნიშნავს: 

„კაცების წინააღმდეგ წარმოებული დეზინფორმაციული კამპანიები, რასაც ჩვენ 
ვამონიტორინგებთ, როგორც წესი, მათ საჯარო საქმიანობას უკავშირდება ხოლმე, 
მაგრამ ქალებთან დაკავშირებით, სწორედ ეგ არის მნიშვნელოვანი, რომ პირადი 
ცხოვრების გარშემოა ხშირად ეს კამპანიები და ეს ძაან თვალში საცემია“. 

კვლევის რესპონდენტები თანხმდებიან, რომ ქალების წინააღმდეგ წარმოებული 
დეზინფორმაციის დროს, მკვეთრად იკვეთება გენდერული სტერეოტიპები, მათ 
შორის - ფოტომანიპულაციებითაც, რაც უკავშირდება პირად ცხოვრებას, 
ჩაცმულობას, სხეულის ფორმებს. ერთ-ერთი პოლიტიკოსი აღნიშნავს: 

„შენს მიმართ დეზინფორმაციის მთავარი წერტილი, რაღაც ამოსავალი, არის, თუ 
როგორი ქალი ხარ და როგორი დედა ხარ და საერთოდ წესიერი ქალი ხარ, თუ არა“. 

ერთ-ერთი პოლიტიკოსი ქალი იხსენებს საპარლამენტო გენდერული კვოტების 
გაუქმების დროს მიმდინარე მსჯელობას, სადაც ქართული ოცნების 
მაღალჩინოსნებმა თქვეს: „კვოტები იმიტომ დავაწესეთ, რომ სიმშვიდე გვინდოდა 
პარლამენტში და ეს გიჟი ქალები რომ შემოვიდნენ, მივხვდით, რომ კვოტები 
საჭირო არ ყოფილაო“, და აღნიშნავს, რომ ასეთი გამონათქვამები ამყარებენ 
სტერეოტიპს, რომ ქალი უნდა იყოს მშვიდი და თუ ის ხმას აიმაღლებს, მაშინ აღარ 
ჯდება ქალის გენდერულ როლში. 

პოლიტიკოსი ქალები აღნიშნავენ, რომ დეზინფორმაციის და მათ წინააღმდეგ 
მიმართული სიძულვილის ენის დროსაც, მკაფიოდ ჩანს გენდერული კლიშეების 
გამოყენება და პირდაპირ ან ირიბი მინიშნება, რომ ქალები არიან „ისტერიჩკები“, 
„ემოციურად არამდგრადები“ და „რადიკალები“.  

ასევე, რესპონდენტები აღნიშნავენ, რომ გვხვდება ისეთი სტერეოტიპული 
კომბინაციაც, როგორიცაა „ლამაზი და სულელი“, როცა ცდილობენ კარგი 
გარეგნობის მქონე პოლიტიკოსი ქალი სულელად გამოიყვანონ. აქვე გვხვდება 
ეიჯიზმიც გენდერულ ჭრილში, როდესაც ახალგაზრდა ქალებს აბრალებენ 
არაკომპეტენტურობას და სიშტერეს. ჟურნალისტი რესპონდენტი ამბობს: „არის 
მცდელობა, საზოგადოების თვალში დაამცირონ, ოღონდ დაამცირონ 
ინტელექტუალური ხაზით, რომ აი, არასაკმარისები არიან, თუნდაც პარლამენტში 
რომ ისხდნენ დეპუტატები და ამის მანიშნებელია ის, რომ რაღაცა, არ ვიცი, პირადი 
ინტერესები ამოძრავებთ, ან არ ვიცი, სექსუალური ხასიათის ინტერესები 
ამოძრავებთ, რომ თითქოს იმ ადგილს არ იმსახურებენ და რაღაცა სხვა გზებით 
მოიპოვეს და ხო, საკმარისად ჭკვიანები არ არიან“. 

პოლიტიკოსი ქალის თქმით, ქალის „ისტერიჩკობას“ პირდაპირ უკავშირებენ 
ოპონენტები იმას, რომ „მას კაცი აკლია“. ჟურნალისტი რესპონდენტი აღნიშნავს, 
რომ დეზინფორმაციისას, „ქალების მიმართ უფრო სასტიკები არიან.“ 

რესპონდენტები ერთხმად აღნიშნავენ, რომ დეზინფორმაციის დიდი ნაკადი 
პირდაპირ ქალის პირად ცხოვრებას უკავშირდება. „დაახლოებით მეათედ 
დამაქორწინეს!“, - ამბობს პოლიტიკოსი ქალი, რომელიც არ იმყოფება ქორწინებაში. 
რესპონდენტები აღნიშნავენ, რომ თუ ქალს „ტრადიციული ოჯახი არ ჰყავს“, მას 
„არატრადიციულობაში“ სდებენ ბრალს. რესპონდენტების თქმით, ქალი 
პოლიტიკოსების პირად ცხოვრებაზე არა მხოლოდ ტროლ-ბოტები, არამედ 
ოპოზიციასთან აფილირებული ადამიანებიც საუბრობენ სამწუხაროდ, ვინაიდან 
კაცს რომ საყვარელი ჰყავდეს, პრობლემა არ არის, მაგრამ „ქალების შემთხვევაში, ეს 
არის რეალურად ძალიან მძიმე. საზოგადოების აღქმაშიც მძიმე არის, ოჯახის 
წევრების აღქმაშიც მძიმე არის და თვითონ ქალი პოლიტიკოსისთვისაც ძალიან 
მძიმე არის“. 

რესპონდენტები თანხმდებიან, რომ პირად ცხოვრებაზე გავრცელებული 
დეზინფორმაცია დისპროპორციულად აზიანებს ქალების რეპუტაციას; ხშირია, 
როდესაც პოლიტიკოსი ქალის საყვარლებზე ვრცელდება დეზინფორმაცია. 
რესპონდენტები აღნიშნავენ, რომ საყვარლების ყოლა კაცისთვის შესაძლოა, 
პლიუსიც კი იყოს და მის მაჩოობას ადასტურებდეს, რაც რადიკალურად 
განსხვავდება ქალის შემთხვევაში. 

ქალებს, პირადი ცხოვრების გარდა, უვრცელებენ ისეთ დეზინფორმაციასაც, 
რომელიც განსაკუთრებით მიუღებელია ქალის გენდერულ როლთან, მაგალითად 
ლოთობას.  

ექსპერტების ფოკუს-ჯგუფში, ასევე, დასახელდა ე. წ. წარმატებული 
დეზინფორმაციის მაგალითები, როდესაც ერთი და იგივე ხასიათის ჭორი 
სხვადასხვა ქალ პოლიტიკოსზე ვრცელდება და გაიხსენეს ორგანოებით ვაჭრობის 
დეზინფორმაცია, რომელიც საქართველოშიც გვხვდებოდა და შემდეგ -  
უკრაინაშიც.  

ქალის პოლიტიკიდან განდევნის ფორმები 

„კაცის აჩრდილი“  
ქალი პოლიტიკოსების ფოკუს-ჯგუფებში გამოვლინდა ერთი საინტერესო 
მახასიათებელი. რესპონდენტებმა თქვეს, რომ ქალი პოლიტიკოსის საქმიანობის 
განხილვისას, ხშირად ეძებენ მათ უკან მდგომ კაცებს, როგორც დავალების მიმცემ 
უფროსებს. ისინი აღნიშნავდნენ, რომ ხშირად, ამ როლში პარტიის ლიდერ კაცებს 
მოიაზრებენ, მაგრამ რიგ შემთხვევაში, ეს შეიძლება, იყოს ოჯახის წევრი კაციც, 
მაგალითად ქმარი, მამა, ბიძა. თუ პოლიტიკოსი ქალი რამეს ამბობს ან აკეთებს, 
ვრცელდება დეზინფორმაცია, რომ ამას კაცის დავალებით აკეთებს, მაშინ, როცა 
კაცი პოლიტიკოსების მიმართ ასეთი დეზინფორმაცია არ გვხვდება მაშინაც კი, 
როცა ამ პოლიტიკოსი კაცის პარტიის ხელმძღვანელი ქალია. 

ერთ-ერთმა რესპონდენტმა ასევე გაიხსენა „ასავალ-დასავლის“ სტატია, სადაც ქალი 
პოლიტიკოსების ფოტოები იყო გამოდებული და მცდარად ეწერა, თუ ვისი 
„ყოფილები“, ანუ სექსუალური პარტნიორები იყვნენ ისინი წარსულში.  

ერთ-ერთი პოლიტიკოსი ქალი ამბობს: „მაინც კაცებთან მივყავართ ქალებზე 
დეზინფორმაციას. ჩემზე რაც მახსენდება, „აი, ქმარი ჰყავს მდიდარი, მაგას რა 
ენაღვლებაო...“. ის აღნიშნავს, რომ მდიდარი ქმრის/საყვარლის ყოლაზე 
დეზინფორმაცია სხვა ქალ პოლიტიკოსებზეც სმენია. 

ერთ-ერთმა რესპონდენტმა გაიხსენა შემთხვევა, როდესაც პოლიტიკოსი ქალის 
პარტიის კაც ლიდერთან დაკავშირებას იმ ფორმით შეეცადნენ, რომ ხაზი იმას 
გაუსვეს, რომ ამ კონკრეტულ ლიდერ კაცს არ მოსწონდა თავისივე პარტიის წევრი 
ქალი მისი გარეგნობის გამო. ჟურნალისტებმაც გაიხსენეს იგივე შემთხვევა: 
„როდესაც ნაციონალურ მოძრაობაზეა საუბარი და ნაციონალური მოძრაობის 
ქალებზე, ძალიან ხშირად არის ხოლმე სააკაშვილთან ბმა, რომ, აი, „სააკაშვილის 
ქალები...“. 

 

ერთ-ერთმა ექსპერტმა ასევე აღნიშნა, რომ ზოგჯერ დეზინფორმაცია პირდაპირ 
პოლიტიკოსი ქალის ოჯახის წევრი კაცისკენაა მიმართული სპეციალურად: 

„კაცი უნდა იყოს პატრონი და ამ ქალის შეურაცხყოფა ხდება ამ კაცის 
შეურაცხყოფით, რომ კაცმა იგრძნოს საბოლოოდ თავი შეურაცხყოფილად და 
რაღაცნაირად, მხარი კი არ დაუჭიროს ამ ქალს, რაღაცნაირად მიიღოს მონაწილეობა 
პოლიტიკიდან მის ჩამოშორებაში“. 

გაზლაითინგი 
 

ფოკუს-ჯგუფებში დაისვა კითხვა „გაზლაითინგის“ შესახებ, რაც წარმოადგენს 
მანიპულაციის ისეთ ფორმას, რომელიც ადამიანს უბიძგებს, ეჭვი შეიტანოს 
საკუთარ აღქმებსა და რეალობაში8. პოლიტიკოსი ქალები აღნიშნავენ, რომ 
გაზლაითინგი დიდი პრობლემაა კარიერის დასაწყისში. ერთი რესპონდენტი 
იხსენებს, რომ თავდაპირველად სიმშვიდეს უწუნებდნენ და არწმუნებდნენ, რომ 
მეტად ემოციური უნდა ყოფილიყო წარმატებისთვის, ხოლო მოგვიანებით 
პირიქით, ეუბნებოდნენ, როგორი ზომიერი იყავი და ახლა რადიკალური გახდიო.  

„სოციალურ ქსელში ახლა ძალიან ნაკლებ ყურადღებას ვანიჭებ და უფრო ვისწავლე 
რაღაცების მართვა, დაახლოებით სამი-ოთხი წლის წინ კი ეს ყველაფერი ალბათ 
რაღაცა გავლენას ახდენდა კი არა, მართლა მისი ტყვე ვხდებოდი“. 

პოლიტიკოსი ქალი აღნიშნავს, რომ მას ძალიან ბევრი ადამიანი ესაუბრება და 
აეჭვებს საკუთარი საქციელის სისწორეში და კარიერის ადრეულ ეტაპზე ეს 
ფსიქოლოგიურ წნეხს ქმნის და ქცევაზე გავლენას ახდენს. მეორე პოლიტიკოსი 

 
8 ჩახუნაშვილი, გენდერული დეზინფორმაცია და გენდერულად მგრძნობიარე გაშუქება, 
გზამკვლევი ჟურნალოსტებისთვის, მედიის განვითარების ფონდი, 2023, გვ. 13. იხ. 
https://genderbarometer.ge/wp-content/uploads/2023/02/for-guidebook.pdf 

ქალიც იზიარებს ამ შეფასებას („რაღაცას გადაწყვეტ ან გააკეთებ დამოუკიდებლად 
და მერე მუდმივად გეუბნებიან, რომ არასწორია ეს გადაწყვეტილება“). 

„გაზლაითინგის შემთხვევები გვაქვს, იმიტომ რომ ამის გამო ადამიანები უბრალოდ 
გავიდნენ საჯარო სივრციდან. ანუ, გავლენა იმდენად მაღალი იყო...“. 

გაზლაითინგთან დაკავშირებით, ექსპერტებმა აღნიშნეს, რომ ისინი არ იკვლევენ 
დეზინფორმაციის გავლენებს, რადგან მოცულობითი სამუშაოა და ამის რესურსი 
არ ჰქონიათ. 

რადიაციულობა 
რადიაციულობის თვალსაზრისით, პოლიტიკოსი ქალებისთვის განსაკუთრებით 
მტკივნეულია, როდესაც მათივე ოჯახის წევრებზე აქვს გავლენა დეზინფორმაციას 
და ისინი ვერ ახერხებენ საკუთარი ოჯახის წევრების დაცვას დეზინფორმაციის 
მავნე შედეგებისაგან. რესპონდენტები ამბობენ, რომ პოლიტიკაში წასვლა ქალის 
დამოუკიდებელი გადაწყვეტილებაა, მაგრამ ეს მის ოჯახის წევრებს არ აურჩევიათ, 
განსაკუთრებით კი არასრულწლოვნებს, რომლებსაც უჭირთ ზოგიერთ 
დეზინფორმაციასთან გამკლავება. ერთ-ერთი პოლიტიკოსი ქალი იხსენებს 
დეზინფორმაციას, რომელიც მის შვილს ეხებოდა: „[შვილმა] დამიცავიო, მითხრა 
მაშინ. მახსოვს, სულ ყურში მაქვს ეს სიტყვა, რომ - რაღაცით დამიცავი“. გაიხსენეს 
შემთხვევები, როდესაც შვილები შინ ბრუნდებოდნენ სხვადასხვა 
დეზინფორმაციით; ასევე, იყო შემთხვევები, როდესაც მასწავლებელმა 
დააბულინგა ბავშვი დეზინფორმაციის ნიადაგზე. გაიხსენეს შემთხვევა, როდესაც 
ათი წლის ბავშვს საქმე გაურჩიეს და ბავშვს სიცხემ აუწია ნერვიულობის ფონზე. 
გარკვეულ შემთხვევებში, ქალებს აქვთ შეგრძნება, თითქოს აქვთ „ღიად 
დატოვებული, მოშიშვლებული ფრონტი“. რადიაციულობის სხვადასხვა 
შემთხვევები ჟურნალისტებმაც გაიხსენეს. 

რადიაციულობის ცალკე შემთხვევად შეიძლება, გამოვყოთ, როდესაც ცოლიც და 
ქმარიც პოლიტიკურად აქტიურია და დეზინფორმაცია ცდილობს ქალის 
გამოყენებით „დააჩმოროს“ კაცი: „მუდმივად აპელირება იმაზე, რომ ის კიდევ ამისი 
ჩმორია და აი ეს ახლა თავზე აზის და რაღაც...“. ასევე, რესპონდენტი იხსენებს, რომ 
თუ ქალია პარტიის ლიდერი, ეს შეიძლება, გამოიყენონ ამავე პარტიის წევრი 
კაცების გაზლაითინგისთვის, თითქოს მათ „თავზე ქალი აზით“: 
„[კაცებს] ამისგან შეიძლება, კომპლექსები დაემართოთ და თვითონ დაიწყონ მერე 
შიგნით ამ პრობლემის მოგვარება, ასე ვთქვათ, რომ აი, რა ვქნათ, ხალხი ასე 
ლაპარაკობს და ასე ხომ არ დავტოვებთო“. 

პოლიტიკოსი ქალები იხსენებენ შემთხვევებს, როდესაც მათი ახლობლები და 
ნათესავები ეუბნებოდნენ, კარგი რა, მოდი შეგვეშვი, რომ ჩვენ ვიცხოვროთო, 

ვინაიდან სამსახურის დაკარგვას ან სხვა ტიპის შევიწროებას უკავშირებდნენ ქალის 
პოლიტიკურ საქმიანობას. 

გენდერული დეზინფორმაციის კვალი 
ჯანმრთელობაზე 
კვლევის რესპონდენტებმა ისაუბრეს გენდერული დეზინფორმაციის შედეგებზეც. 
ფსიქიკურ და ფიზიკურ ჯანმრთელობასთან დაკავშირებული პრობლემების 
შესახებ თითქმის ყველა პოლიტიკოსმა ქალმა ისაუბრა: „ყველა სამკურნალო 
გავხდით, ეს არის იმის გამო, რომ ეს სტრესები, ყველაფერი, ჯანმრთელობას 
ურტყამს პირდაპირ და გვიწევს პირდაპირი, ძაან მძიმე ფასის გადახდა“. 
რესპონდენტები ამბობდნენ, რომ ზოგადად სტრესის შედეგად დაზიანებულ 
ჯანმრთელობაზე საუბარი ჯერ კიდევ ტაბუირებულია. ზოგი წლების შემდეგ 
საუბრობს, ზოგი - მხოლოდ კულუარულად, ზოგი არ საუბრობს, მაგრამ ვხედავთ 
მათ დაზიანებულ ჯანმრთელობას.  

პოლიტიკოსი ქალები აღნიშნავდნენ, რომ დეზინფორმაციის შედეგად მიღებული 
მუდმივი და მომატებული სტრესი, მავნე და ხილულ გავლენას ახდენს ქალების 
ჯანმრთელობაზე, მათ შორის, ისეთი სპეციფიკური გართულებით, როგორიცაა 
სტრესის ფონზე ჰორმონ პროლაქტინის აწევა და ამასთან დაკავშირებული 
გართულებები, რის შესახებაც ქალები სათანადოდ ინფორმირებულები არ არიან. 
შესაბამისად, მათ მიაჩნიათ, რომ ჯანმრთელობის კუთხით გენდერული 
დეზინფორმაციით გამოწვეული სტრესი ქალების ჯანმრთელობაზე უფრო მძიმე 
გავლენას ახდენს, ვიდრე კაცებზე. „ძაან ძნელია მერე, თან ამ ყველაფერს 
უმკლავდებოდე და თან საავადმყოფოში იწვე და შენს ჯანმრთელობას 
უმკლავდებოდე, იმიტომ რომ ჯანმრთელობა კიდევ სხვა რამეა“. მძიმე შედეგების 
პრევენციისთვის, მნიშვნელოვანია ამ პრობლემის ცოდნა და სიფრთხილე: 
„მინიმუმ უნდა ვიცოდეთ და როგორც მინიმუმ, მუდმივად კონტროლზე უნდა 
გვქონდეს ეს ამბავი“. 

ინტერსექციურობა 
პოლიტიკოსი ქალები იხსენებენ შემთხვევებს, როდესაც საკრებულოს წევრი 
ქალების მიმართ მოხდა დეზინფორმაციის გავრცელება პირად ცხოვრებაზე და 
აღნიშნავენ, რომ რეგიონში ბევრად უფრო მტკივნეულად აღიქმება ეს 
დეზინფორმაცია და უფრო უჭირთ ქალებს და მათ ოჯახებს მასთან გამკლავება. 

კვლევის რესპონდენტი ქალები თავს არ მიაკუთვნებდნენ ლგბტ თემს, თუმცა 
იხსენებენ, რომ ზოგიერთ მათგანს დისკრიმინაციულად და შეურაცხმყოფელად 
სწორედ ამ კუთხით მოიხსენიებდნენ სოციალურ ქსელებში: „რადიკალი 
ლიბერასტი, ან გარყვნილი ლგბტ დამცველი“. მათ მიაჩნიათ, რომ ეს ავლენს 
დამატებით დისკრიმინაციას ამ ნიშნით.  

ერთ-ერთი პოლიტიკოსი ქალი აღნიშნავს, რომ მას ზოგჯერ „პროვინციალკად“ 
მოიხსენიებენ, რადგან თბილისიდან არ არის წარმოშობით. ჟურნალისტმა 
რესპონდენტებმაც გაიხსენეს მსგავსი შემთხვევები: „უფრო მახსენდება ხოლმე 
რაღაცა რეგიონული ნიშნით, მაგალითად, ე. წ. სოფლელობის ნიშნით“. 

ერთ-ერთი რესპონდენტი იხსენებს, რომ დეზინფორმაციად გამოიყენებოდა, ასევე, 
მოქალაქეობის საკითხი, საქართველოს მოქალაქეობის დაკარგვის და სხვა ქვეყნის 
მოქალაქეობის მინიჭების თემა, როგორც მადისკრედიტებელი ინფორმაცია.  

ექსპერტმა გაიხსენა წარსული შემთხვევა, როდესაც ერთ-ერთი ღიად ლესბოსელი 
ქალი მონაწილეობდა პოლიტიკაში და აღნიშნა, რომ შეხვედრია გენდერული 
დეზინფორმაცია მასზე. 

ჟურნალისტებმა ასევე ახსენეს, რომ გენდერულ დეზინფორმაციას ის პოლიტიკოსი 
ქალები უფრო ექვემდებარებიან, ვინც უმცირესობათა უფლებებზე მუშაობს: 
„განსაკუთრებული თავდასხმის მსხვერპლი ხდებიან ისეთი პოლიტიკოსები, 
რომლებიც იცავენ სხვადასხვა ჯგუფებს“ და აღნიშნეს, რომ თემის წევრები რომ 
იყვნენ პოლიტიკოსი ქალები, უფრო დიდ მასშტაბზე გავიდოდა დეზინფორმაცია 
მათ წინააღმდეგ.   

დეზინფორმაციასთან გამკლავების მექანიზმები 
რესპონდენტების აზრით, გენდერული დეზინფორმაციასთან ბრძოლის 
სისტემური მიდგომა განათლებაზე გადის. მათ მიაჩნიათ, რომ გენდერული 
დეზინფორმაცია ეფექტიანად მუშაობს გენდერული სტერეოტიპების არსებობის 
გამო და გამოსავალიც გენდერულ სტერეოტიპებთან ბრძოლაა. „სანამ არ გვექნება 
ქალების და კაცების რეალური თანასწორობა, მსგავსი ტიპის დამოკიდებულება 
ქალი აქტივისტების და ქალი პოლიტიკოსების მიმართ, ყოველთვის იარსებებს“. 
ჟურნალისტებიც საუბრობენ გენდერული თანასწორობის აუცილებლობაზე 
პოლიტიკაში: „თვითონ პოლიტიკური კულტურის ნაწილი თუ გახდა ის, რომ 
ქალები და კაცები თანასწორები არიან ზოგადად პოლიტიკურ პროცესში, მაშინ 
დეზინფორმაციის ფორმებსაც ჩამოშორდება მეტ-ნაკლებად გენდერული ნიშანი“. 

რესპონდენტები მიიჩნევენ, რომ გენდერულ დეზინფორმაციაზე მეტი საუბარია 
საჭირო. ამ ეტაპზე, დეზინფორმაციაზე კეთდება გარკვეული აქცენტი, მაგრამ 

ცოტას ესმის უშუალოდ გენდერული დეზინფორმაციის შინაარსი და ქალთა 
ორგანიზაციები მეტად უნდა ჩაერთონ ამ საკითხის მოგვარებაში, რაც უკვე 
იქნებოდა ერთ-ერთი გამოსავალი. ექსპერტების აზრით, თუ ადამიანებს 
ეცოდინებათ, როგორ და რატომ იქმნება გენდერული დეზინფორმაცია, მაშინ მეტი 
შანსია, აღარ გაავრცელონ ის.  

პოლიტიკოსი ქალები ერთხმად აღნიშნავენ, რომ მათთვის ყველაზე 
მნიშვნელოვანი სოლიდარობის გამოხატვაა: „ყველაზე მნიშვნელოვანი ჩემთვის 
იყო ის, რომ სხვა ქალები დამიდგნენ გვერდით, პარლამენტიდან“. ისინი მიიჩნევენ, 
რომ კონკრეტულ პოლიტიკოს ქალზე თავდასხმა მხოლოდ ერთ ქალზე თავდასხმა 
კი არაა, არამედ ყველა ქალზე თავდასხმაა. მათ სოლიდარობის გამოხატვა 
მნიშვნელოვანად მიაჩნიათ როგორც კოლეგების, ისე - ქალთა ჯგუფების მხრიდან; 
სპეციალური განცხადებების გაკეთება გამოიკვეთა კარგ პრაქტიკად. აუცილებელია 
ყველაფრისთვის სახელის დარქმევა და იმის აღნიშვნა, რომ ეს მიუღებელია 
ნორმალურ ქვეყანაში და ნორმალურ საზოგადოებაში. მათ, ასევე, მიაჩნიათ, რომ 
სოლიდარობის გამოხატვა უნდა იყოს თანმიმდევრული და უნდა ვრცელდებოდეს 
ყველა პოლიტიკოს ქალზე, მათ შორის, ხელისუფლებაში მყოფ ქალებზეც. 
პრობლემად მიაჩნიათ, როდესაც არასწორად, ცალმხრივად და მიკერძოებულად 
ხდება სოლიდარობის მოთხოვნა: „რამდენჯერმე წილოსანმა სცადა, რომ ცოტა 
ბოროტად გამოეყენებინა ეგ სოლიდარობის თემა“. ასევე, რესპონდენტებს 
მიაჩნიათ, რომ გენდერული დეზინფორმაციის დროს, ხშირად მნიშვნელოვანია 
სწორი ბიძგის მიცემა და ამის გაკეთება შეუძლია ქალთა ორგანიზაციებს ან მაღალი 
რეპუტაციის და კომპეტენციის მქონე ადამიანებს.  

ერთ-ერთმა პოლიტიკოსმა ქალმა გაიხსენა, რომ იყო პერიოდი, როცა პარლამენტის 
გენდერული თანასწორობის საბჭო ითავსებდა სოლიდარობის აკუმულაციის 
ფუნქციას. პარტიული კუთვნილების მიღმა, საბჭოს წევრი ქალები ახერხებდნენ 
სოლიდარობის გამოხატვას ერთმანეთის მიმართ და ქალთა საკითხებზე საერთო 
ენის გამონახვას. თუმცა, ამ ფუნქციას ვეღარ ასრულებს აღნიშნული საბჭო, 
განსაკუთრებით მას შემდეგ, რაც მას ბოიკოტი გამოუცხადეს ოპოზიციონერმა 
დეპუტატებმა და არასამთავრობო სექტორმა. თუმცა, კვლევის მონაწილეები 
აღნიშნავენ, რომ საბჭოს აქვს პოტენციალი და იმედს გამოთქვამენ, რომ 
სამომავლოდ საბჭო ამ ფუნქციას შეასრულებს და შესაბამის განცხადებებსაც 
გააკეთებს ხოლმე, გენდერულ დეზინფორმაციასთან გასამკლავებლად. 

პოლიტიკოსი ქალები აღნიშნავენ, რომ სოლიდარობის შეგრძნება და გამოხატვა 
კაცებს უფრო მეტად ჰქონდათ პარტიის შიგნით; ისინი ფლობდნენ ორგანიზებული 
თავდაცვის მექანიზმებს, ქალებს კი ნაკლებად ჰქონდათ ეს წლების წინ, თუმცა, 
ახლა სიტუაცია უკეთესობისკენაა შეცვლილი. 

„მათ [კაცებს] უფრო ჰქონდათ ერთმანეთის დაცვის, ერთმანეთის გამოქომაგების და 
ერთმანეთის ინტერესების გამტარი სისტემა. ჩვენ ეს არ გვქონდა, არ ვზრუნავდით 
რეალურად ამაზე, რომ ამაზე გვეფიქრა მაგ ჭრილში, რომ ქალებს კიდევ 
სჭირდებათ, სხვანაირად უნდა შეგვექმნა ერთმანეთის დაცვის და თავის დაცვის 
სისტემა“. 

რესპონდენტები ასევე აღნიშნავენ, რომ სწორი საზოგადოებრივი რეაქცია არის 
უმნიშვნელოვანესი და მიიჩნევენ, რომ საზოგადოება უფრო „გაზრდილი და 
მომზადებულია“, ახლო წარსულთან შედარებით.  

ჟურნალისტმა რესპონდენტებმა ისაუბრეს პარლამენტის ეთიკის საბჭოზე, 
რომელიც არ ფუნქციონირებს, მაგრამ რომ მუშაობდეს, იქნებოდა კარგი მექანიზმი 
გენდერული დეზინფორმაციის წინააღმდეგ. 

რესპონდენტებს ასევე მნიშვნელოვნად მიაჩნიათ ოჯახის მხარდაჭერა. ისინი 
აღნიშნავენ, რომ როგორც წესი, მათ აქვთ საკუთარი ოჯახების და მეგობრების 
მხარდაჭერა და მიაჩნიათ, რომ ეს სასიცოცხლოდ მნიშვნელოვანია მათი 
საქმიანობისთვის და გენდერულ დეზინფორმაციასთან გამკლავებისთვის. 

ერთ-ერთი პოლიტიკოსი ქალი ამბობს, რომ დეზინფორმაციაზე და გავრცელებულ 
ჭორებზე ხუმრობით ლაპარაკი საკუთარ მხარდამჭერებთან არის ერთ-ერთი 
მეთოდი, რითიც ის დეზინფორმაციას უმკლავდება. მათ შორის, ღიად საუბარი და 
ხუმრობის ტონში გადატანა ჭორის განეიტრალების ხერხია. 

პოლიტიკოსი ქალები ამბობენ, რომ მათი რესურსები უბრალოდ არ ყოფნის 
დეზინფორმაციასთან ბრძოლას. ერთ-ერთი რესპონდენტი იხსენებს:  

„ავდექი და ვანოს შოუში ვთქვი, რომ ხალხო, არ არის ეგ ამბავი ნამდვილი. ყველა 
სატელევიზიო ამბავი გამოვიყენე და ხალხი, მიუხედავად ამისა, მაჩერებდა და 
მეკითხებოდა“. 

თუმცა, არის შემთხვევები, როდესაც პოლიტიკოს ქალებს ვერ გადაუწყვეტიათ, 
რამდენად ღირს ყველა დეზინფორმაციის უარყოფა და თავის მართლება: 

„რამდენად უნდა შეყვე ისე, რომ ანუ, ყველა დეტალზე და ამბავზე ილაპარაკო, 
რეალურად მერე გარდაუვალია და ვერ ხვდები, რა უნდა აკეთო და როგორ უნდა 
დაუპირისპირდე ამ ყველაფერს“. 

მიუხედავად იმისა, რომ კვლევის რესპონდენტებს დეზინფორმაცია სერიოზულ 
გამოწვევად მიაჩნიათ, ისინი მაინც არ ემხრობიან საკანონმდებლო რეგულაციებს. 
ისინი თვლიან, რომ მსგავსი რეგულაციები სახიფათოა დემოკრატიულ ქვეყნებშიც 
კი, სადაც შესაძლოა, პოლიტიკური ცვლილების შემთხვევაში, ბოროტად იქნას 
გამოყენებული. 

რესპონდენტები მიიჩნევენ, რომ ფაქტების გადამოწმება სპეციალიზებული 
ორგანიზაციების მიერ არის უმნიშვნელოვანესი. ისინი აღნიშნავენ, რომ ასეთი 
ორგანიზაციები და ვებგვერდები უკვე არსებობს, მაგრამ ეს საკმარისი არ არის და 
მეტია საჭირო. ამ მიმართულებით, მთავარი გამოწვევა ისაა, რომ უკვე 
დადასტურებული და გამოვლენილი დეზინფორმაციის მხილება საკმარისად ვერ 
ვრცელდება და იშვიათად აღწევს ადრესატამდე. ერთ-ერთი რესპონდენტი ამბობს, 
რომ სიამოვნებით გამოიყენებდა ხოლმე მაღალი რეპუტაციის მქონე ორგანიზაციის 
ანგარიშს, როგორც მტკიცებულებას, კონკრეტული დეზინფორმაციის საპასუხოდ. 

ექსპერტები აღნიშნავენ „ბიგ ტექთან“ მუშაობის აუცილებლობას, რაც ყველა 
აქტორის მხრიდან უნდა განხორციელდეს: „ტექმა ეს სიტუაცია შეცვალოს, 
გამოასწოროს და სერიოზულად მიუდგეს, ვიდრე ეს ახლა ხდება“. თუმცა, ამ 
რეკომენდაციის მიმართ თავადაც გარკვეული სკეფსისი გამოხატეს. ჟურნალისტი 
რესპონდენტები ასევე აღნიშნავენ, რომ მნიშვნელოვანია, სოციალური ქსელები 
დეზინფორმაციას ნიშნავდნენ დეზინფორმაციად და ხელს უშლიდნენ მის 
გავრცელებას.   

საბოლოო ჯამში, რესპონდენტები ემხრობიან მედეგობის (resilience) გაძლიერებას, 
როგორც პიროვნულ, ისე - საზოგადოების დონეზე. რამდენიმემ აღნიშნა, რომ 
საჭიროა ფსიქოლოგის მხარდაჭერა, ასევე ქოუჩინგი, რაც ძვირადღირებული 
სერვისია, სხვადასხვა მხარდამჭერი პროგრამები კი მაინც არ არსებობს ამ 
მიმართულებით, ქალი პოლიტიკოსების გასაძლიერებლად.  

„პროფესიონალის მხარდაჭერა არის კიდევ სხვა რაღაცა, იმიტომ, რომ ის რაღაცა, 
სწორ დროს, სწორ რაღაც ერთ წინადადებას გეტყვის და იმან შეიძლება ისე 
გაგამხნევოს და სწორად დაგანახოს რაღაცები, რომ მეტი არც არაფერი არ 
დაგჭირდეს. უცებ თავში შეიძლება სწორად დალაგდეს, რა რატომ ხდება, როგორ 
ხდება და საიდან უნდა აიღო ენერგია და ძალა, რომ ის რაღაცები გადალახო“. 

საჭიროდ მიიჩნევენ, ასევე, გადაწვის წინააღმდეგ სერვისების არსებობას, მათ 
შორის, ქალი პოლიტიკოსებისათვის ჯგუფურ თერაპიას და უსაფრთხო სივრცის 
არარსებობის პრობლემის გადაჭრის გზების ძიებას. ასევე, ქალები საუბრობენ 
კონფიდენციალობის დაცვის აუცილებლობასა და სამედიცინო ეთიკის 
მნიშვნელობაზე.  

გამოცდილი პოლიტიკოსი ქალის თქმით, გამკლავების უმნიშვნელოვანესი 
მექანიზმი არის იმის გააზრება, რომ ჯერ შენ უნდა გადარჩე, პიროვნულად უნდა 
გაიმარჯვო საკუთარ სისუსტეებზე, „არ გაჩერდე, არ შეწყვიტო“. იმის გააზრება, 
რომ შენს განეიტრალებას და გაჩერებას ცდილობენ, დამატებით ძალას გაძლევს, 
თუ შენი გაჩუმება უნდათ - არ გაჩუმდები. „ეს არის პირველი, რომ შენ აჩვენო 

მაგალითი. მერე შენ თვითონ აჩვენო, რომ აქტიური ხარ... სოლიდარობის რაღაც 
სისტემის ნაწილი გახდე“. 

რაც შეეხება საზოგადოების გაძლიერებას, ამ მიმართულებით მნიშვნელოვნად 
მიაჩნიათ გენდერული სტერეოტიპების მსხვრევა, ქალების ზოგადი გაძლიერება და 
მათი როლის უკეთ წარმოჩენა.  

რესპონდენტები მიიჩნევენ, რომ მნიშვნელოვანია საჯარო ცხოვრებაში ჩართული 
კაცების გენდერული მგრძნობელობის გაზრდა. პოლიტიკოსი ქალები აღნიშნავენ, 
რომ ზოგჯერ მათ კოლეგა კაცებს უბრალოდ არ ესმით კონკრეტული 
დეზინფორმაციის პრობლემურობა და თვლიან, რომ ქალი თავად „აპრობლემებს“ 
და ზედმეტად ღელავს დეზინფორმაციაზე. განსაკუთრებით მწვავეა ეს პრობლემა 
იმ კაცი პოლიტიკოსების შემთხვევაში, რომლებიც საერთოდ ვერ იაზრებენ 
გენდერის მნიშვნელობას და თვლიან რომ გენდერი და ქალთა უფლებები არის 
„მოგონილი“. 

„კაცმა, ვისაც საჯარო ცხოვრებაში უნდა აქტიური მონაწილეობის მიღება, ქალის 
პერსპექტივაც უნდა დაინახოს და ამისთვის ან ტრენინგი გაიაროს, ან რაღაც წიგნი 
წაიკითხოს“. 

ზოგადად, რესპონდენტები მიიჩნევენ, რომ მნიშვნელოვანია ქალი პოლიტიკოსის 
როლის დადებითად წარმოჩენა. პრევენციული ეფექტი შეიძლება, ჰქონდეს 
პოლიტიკოსი ქალის შესახებ დადებითი პორტრეტის არსებობას. მათი აზრით, 
კარგი იქნებოდა პატარა ფილმების ან კლიპების არსებობაც, თუმცა, აღიარებენ, რომ 
ამას ძალიან ეთიკური გაშუქება სჭირდება, და რომ „ცოტა მოყვითალო ჟურნალებს“, 
რომლებიც ინტერესდებიან ამ ქალების პერსონებით, ვერ ენდობიან. როგორც ერთ-
ერთი რესპონდენტი ამბობს, „არ არიან პროფესიონალები და შეიძლება ჩემთვის 
რაღაცა ძაან ძვირფასი ისტორია ისე „გააპაპსაონ“, რომ აღარ მინდა მერე მაგათთან 
თანამშრომლობა“. ამასთან, ქალები თვლიან, რომ მათი პროფესიული მიღწევების 
შესახებაც მწირია ინფორმაცია საზოგადოებაში. ქალების მიერ მიღწეულ 
წარმატებებზე ან ქალთა მიერ გაწეულ პოლიტიკურ შრომაზე აქცენტირება 
დაეხმარებოდა ქალებს დეზინფორმაციასთან გამკლავებაშიც.  

ექსპერტებმა ისაუბრეს მედიაწიგნიერების მნიშვნელობაზე: „ეგ შეიძლება, 
დაგვეხმაროს იმაში, რომ უფრო მარტივად მიხვდნენ, რომ ფოტომანიპულაცია არის 
და არ დაიჯერონ ყველაფერი, რასაც ინტერნეტში ნახავენ“. ამ საკითხში თაობათა 
შორის სხვაობაც გამოწვევად გამოიკვეთა. 

ერთ-ერთმა ექსპერტმა, ასევე, ისაუბრა კიბერუსაფრთხოების მნიშვნელობაზე. 
ექსპერტი აღნიშნავს, რომ პოლიტიკოსმა ქალმა სასურველია, იცოდეს კიბერ 
საფრთხეების შესახებ, რომ მეტად დაცული იყოს დეზინფორმაციისგანაც: „რა 

ტიპის ინფორმაცია დადო, შენი რა ტიპის ფოტო გააზიარო, როცა საჯარო პირი ხარ; 
ესენი, ყველაფერი უნდა იცოდე, რომ მერე ნაკლებად შეგეხოს რაღაცები“. 

ჟურნალისტი რესპონდენტები მიიჩნევენ, რომ დამოუკიდებელი და ეთიკური 
მედიის არსებობა თავად არის დეზინფორმაციასთან გამკლავების ეფექტური 
მექანიზმი: „სადაც ბევრია მედია, რომელიც სექსიზმს არქმევს სექსიზმს, 
დისკრიმინაციას არქმევს, აკეთებს „ფაქთ ჩექინგს“ კონკრეტულ დეზინფორმაციულ 
ფაქტებზე, სთხოვს პასუხს სხვადასხვა პოლიტიკურ ჯგუფს მათივე წევრის 
დისკრიმინაციაზე, სადაც ძლიერია ასეთი მედია, უფრო ეფექტურია ეს“. 

შეჯამება 
კვლევამ გამოავლინა, რომ დეზინფორმაციას აქვს გენდერული ხასიათი. ხშირად ის 
შეიცავს ისეთ გენდერულ სტერეოტიპებს, რომელიც აძლიერებს უთანასწორობასა 
და გენდერული ნიშნით ადამიანების, განსაკუთრებით, სოციალურად და 
პოლიტიკურად აქტიური ქალების ჩაგვრას. კვლევის მიხედვით, გენდერულ 
დეზინფორმაციას აქვს სპეციფიკური მიზნები, რომელიც სოციალურად აქტიური 
ქალების გაჩუმებას (აღარ ისაუბრონ საჯაროდ), მათ ფსიქოლოგიურად გატეხვას 
(თავი იგრძნონ ცუდად), რეპუტაციულ ზიანსა (დაკარგონ მორალური სიცხადე და 
სისუფთავე ხალხის თვალში) და პოლიტიკიდან განდევნას ცდილობს. 

კვლევის თანახმად, გენდერულ დეზინფორმაციას სისტემური ხასიათი აქვს და მას 
ხშირად სახელმწიფო იყენებს ოპოზიციური ფლანგის წარმომადგენელი ქალების 
პოლიტიკური სივრციდან განსადევნად. რესპონდენტების მიხედვით, 
ხელისუფლება, გარდა დაქირავებული ტროლებისა და ბოტებისა, რომლებიც 
შეგნებულად და კოორდინირებულად ავრცელებენ გენდერულ დეზინფორმაციას 
ქალი პოლიტიკოსების შესახებ, საკუთარი გუნდის წევრ პოლიტიკოსებს 
(პარლამენტარებს, მერიისა და მუნიციპალიტეტის თანამშრომლებს და ა. შ.) 
იყენებს მსგავსი დეზინფორმაციის გასავრცელებლად. კვლევამ გამოავლინა, რომ 
ხელისუფლებამ მსგავსი კოორდინირებული მოქმედებები 2016 წლიდან დაიწყო.  

კვლევამ გამოავლინა გენდერული დეზინფორმაციის ფორმები. კვლევამ, ასევე, 
გამოავლინა, რომ ქალი პოლიტიკოსის საქმიანობის განხილვისას, ხშირად ეძებენ 
მათ უკან მდგომ კაცებს, როგორც დავალების მიმცემ უფროსებს. რესპონდენტები 
აღნიშნავდნენ, რომ ხშირად, ამ როლში პარტიის ლიდერ კაცებს მოიაზრებენ, 
მაგრამ რიგ შემთხვევაში, ეს შეიძლება, იყოს ოჯახის წევრი კაციც, მაგალითად 
ქმარი, მამა, ბიძა. თუ პოლიტიკოსი ქალი რამეს ამბობს ან აკეთებს, ვრცელდება 
დეზინფორმაცია, რომ ამას კაცის დავალებით აკეთებს, მაშინ, როცა კაცი 
პოლიტიკოსების მიმართ ასეთი დეზინფორმაცია არ გვხვდება მაშინაც კი, როცა ამ 
პოლიტიკოსი კაცის პარტიის ხელმძღვანელი ქალია. 

ასევე, კვლევამ გამოავლინა, რომ გენდერული დეზინფორმაციის გავრცელებული 
ფორმებია ე. წ. |გაზლაითინგი“ და „რადიაციულობა“. დეზინფორმაციის ამოცანაა, 
აქტიური ქალები დაარწმუნოს, რომ ისინი „მცდარ გზას“ ადგანან და უმჯობესია, 
თავი დაანებონ პოლიტიკურ ან საჯარო აქტიურობას. რაც შეეხება 
რადიაციულობას, კვლევა ადასტურებს, რომ პოლიტიკოსი ქალებისთვის 
განსაკუთრებით მტკივნეულია, როდესაც მათივე ოჯახის წევრებზე აქვს გავლენა 
დეზინფორმაციას და ისინი ვერ ახერხებენ საკუთარი ოჯახის წევრების დაცვას 
დეზინფორმაციის მავნე შედეგებისაგან, როგორიცაა რეპუტაციული ზიანი ოჯახის 
წევრების თვალში და ამ უკანასკნელთა გაუცხოება მათ მიმართ.  

კვლევამ გამოავლინა, რომ დეზინფორმაციას განსხვავებული საზიანო შედეგები 
აქვს იმის მიხედვით, თუ გეოგრაფიულად, გენდერულად ან კლასობრივად რომელ 
ჯგუფს მიეკუთვნება ქალი პოლიტიკოსი, რაც იმას ნიშნავს, რომ გენდერული 
ნიშნით გავრცელებულ ჭორებს, მაგალითად, უფრო საზიანო გავლენა აქვს 
რეგიონში მცხოვრებ აქტიურ ქალებზე.   

კვლევამ გამოავლინა, რომ გენდერულ დეზინფორმაციას საზიანო გავლენა აქვს 
ქალების მენტალურ ჯანმრთელობაზეც. პოლიტიკოსი ქალები აღნიშნავდნენ, რომ 
მუდმივი და მომატებული სტრესი, რაც დეზინფორმაციის შედეგად დგება, მავნე 
და ხილულ გავლენას ახდენს ქალების ჯანმრთელობაზე, მათ შორის, ისეთი 
სპეციფიკური გართულებით, როგორიცაა სტრესის ფონზე ჰორმონ პროლაქტინის 
აწევა და მასთან დაკავშირებული გართულებები, რის შესახებაც ქალები 
სათანადოდ ინფორმირებულები არ არინ. 

და ბოლოს, კვლევამ გამოავლინა, რომ გენდერულ დეზინფორმაციასთან ბრძოლის 
სისტემური მიდგომა „განათლებაზე“ გადის. მათ მიაჩნიათ, რომ გენდერული 
დეზინფორმაცია ეფექტიანად მუშაობს გენდერული სტერეოტიპების არსებობის 
გამო და გამოსავალიც გენდერულ სტერეოტიპებთან ბრძოლაა.  

